
 بوین كسان 
  
 

وایي په یوه ښار كې اعلان وشو، چې كه هر څوك له یږ سره پینځه دقیقې په یوه كوټه كې تېرې كړي، نو جایزه به 
وكړي؛ خو یږ په زنځیرونو تړلى و. یو كس  وګټي. خلكو ګومان كاوه، چې یږ به خلاص وي، پر سړي به حمله  

ورغى، لا یوه دقیقه نه وه پوره چې پوزه په لاس پټه كړې بېرته راووت. بل ورغى، هغه هم ساه نیولى په منډو 
وتښتېد، ویې ویل یږ ډېر بد بوى كوي. افغان ورغى. پینځه دقیقې پوره شوې، چې كتل یې یږ زنځیر شكولى پوزه  

  ټې ووت. افغان دومره بوین و، چې یږ ځنې وتښتېد.نیولې په منډه له كو
په كراچۍ كې مې د كوټې انډیوال پینځه شپږ جوړې جامې لرلې، یوه جوړه یې خیرنه شوه، د تشناب په ګوټ كې یې  
واچوله، بله یې پسې خیرنه شوه او د تشناب په ګوټ كې ولوېده. همداسې یې یوه جوړه په بلې پسې خېرنېده. هغه په  

مینځولو كې لټ و. ویل یې نن به یې پرېمینځم سبا به یې پرېمینځم. چې وروستۍ جوړه یې هم خیرنه شوه، كالي  
هماغه جوړه چې یې لومړۍ خیرنه شوې وه، له سره واغوستله. همداسې یې ټولې خیرنې جامې یو وار بیا واغوستلې،  

   چې دویم ځلي خیرنې شوې، بیا یې پرې مینځلې.
وطن لویې لارې مو خرابې وې، كه به سړى له كابله تر غزني پورې هم ته، نو د دوړو او    څو كاله مخكې چې د

ګردونو له لاسه به یې خامخا سر و صورت او كالي په خیرو كې ډوبېدل. سړى به له داسې سفره وروسته مجبور و، 
ه پاخه شوي دي او په لارو  چې اول سقاوې ته ورشي، كالي بدل كړي، بیا له خپلو دوستانو سره وګوري. اوس سړكون

كې دوړې نشته؛ خو بیا هم ځینې كسان چې له شاوخوا ولایتونو كابل ته راځي، نو سپینې جامې به یې په خیرو كې  
خړې ښكاري، چې څنګ ته دې كېني، د خولو او خاورو ګډ بوى به یې دې ساه بنده كړي. اكثر خلك چې د څو شپو  

امې نه وړي. هماغه یوه جوړه چې به یې په تن كې وي، تر بېرته ستنېدو  په مخه هم سفر كوي، ځان سره نورې ج
  پورې به په خیرو كې داسې كلك شي، لكه د غوایي څرمن. 

وړم كال په ملي راډیو كې د كوچني اختر په ویاړ مشاعره وه. چې ورغلم، كتل مې چې پینځه شپږ ژڼي چې پخپله  
شینواري شعرونه یې یاد كړي وو، راغلل. د كالیو رنګ یې په خیرو    هسې د رحمان بابا او حمزه،  شاعران هم نه وو

كې ورك و، په خیرنو پښو كې یې سپېره څپلې وې او د خولو او خیرو بویونه یې د سړي خوا ګرځوله. كه داسې  
ژڼیو ته ووایې چې ولې خیرن ګرځي، نو وبه وایي چې ))موږ ځیږه پښتانه یو(( دوى ته پښتونولي په خیرو كې  

   كاري.ښ
سړى چې په ټولنه كې ژوند كوي نو مجبور دى، چې د نورو خاطر هم وغواړي. كه زموږ بد بوى بل په عذابوي،  

   ټولنیز اخلاق راته وایي چې باید ځان پاك وساتو.
 زموږ په روغتون كې هندي ډاكتران هم كار كوي. د ځینو افغانانو په لیدو شرم راته ودرېږي، چې دا هندوستانیان به 
زموږ په اړه څه ووایي؟ ځینې خلك له داسې خیرو او بویونو سره ډاكتر ته ورځي چې د بوى له لاسه یې یو ګز لرې  

   هم نه شې كېناستى، نو ډاكتر به هغه څرنګه معاینه كړي؟
  اسلام نظافت د ایمان جز بللى، كه موږ خپل پاكوالي ته پام ونه كړو، مانا دا چې ایمان به مو نیمګړى وي.

مهاجرتونه كه له ډېرو كړاونو سره مله هم وو، ځینې ګټې یې هم لرلې. پخوا به په افغانستان كې رواج و، چې د  
روغبړ پر مهال خلك یو بل سره په مخونو ښكل كړي. د اوړي په ګرمیو كې به چې خولو پر مخونو لارې جوړې 

. اوس ښه دى چې نارینه د پېښوریانو په كړې وي، نو د ملګري په مچولو په تروې خولې د سړې خولې ته ورتلې
    دود اوږې سره جنګوي او د ښكلولو له عذابه خلاص شوي دي؛ خو ښځو لا هم له دې رواجه ځانونه نه دي ایستلي.

